Naäman word genees vanweë die getuienis van ’n Joodse dogtertjie
Spelers

· Naäman die generaal
· Naäman se vrou: Zeta
· Joodse dogtertjie: Miriam
· Elisa die profeet

· Gehasi, Elisa se slaaf

· Naäman se amptenaar: Sefas
Eerste toneel – Miriam en Zeta

Gordyn gaan oop.  Zeta sit reeds.  Miriam kom in met ’n skinkbord en gaan staan by haar.
Miriam

Mevrou, hier is ietsie om te eet.  Mevrou lyk so bekommerd.  Ek hoop die kos laat mevrou se hart weer bly word.

Zeta
Dankie, Miriam.  Ek het dit nodig.  En ja, ek is baie bekommerd.  Naäman is regtig siek.  En ons weet nie meer wat om te doen nie.

Miriam
Ek sien meneer het sulke sere op sy lyf.  Dit moet darem verskriklik seer wees.  Ek is so jammer vir hom.

Zeta
Ja, hy is melaats, en dit is ’n verskriklike siekte.   Ons is baie bekommerd.  Hy sal nie meer sy werk kan doen nie.  En hy was so goed in sy werk.  Die koning was baie tevrede toe hy die oorlog vir hulle gewen het. En nou kan hy nie meer werk nie, want die mense wil nie naby hom kom nie.  Mense is natuurlik bang hulle kry ook melaatsheid.
Miriam

Ek is so jammer vir hom.  Mevrou, ek weet ek is net ’n slaaf, en mevrou se bediende.  Maar, daar waar ek vandaan kom, is daar iemand wat regtig wonderwerke kan doen.  Hy is ’n profeet, en hy dien die Here – u weet, die God van Israel.

Zeta

Ja, en watter wonderwerke kan hy nogal doen?  Ons het hier ook mense wat sê hulle kan … maar Naäman is nog steeds siek.  Ek is al so moedeloos.
Miriam

Mevrou, hy het al gebid vir ‘n vrou.  Ek dink sy was van Sunem.  En sy het nie kinders gehad nie.  En toe bid hy vir haar vir ’n kind en die Here het vir haar ’n seun gegee.

Zeta

Nê, dit klink wonderlik.  Vertel my meer.
Miriam

En daar was ’n weduwee wat nie meer kos oor gehad het om te eet nie.  Sy het net ’n kannetjie olie oorgehad.  Toe sê hy vir haar dat sy ’n klomp leë kruike bymekaar moet maak en die deur toemaak en dan die kanne moet volmaak uit die kannetjie olie.  En weet, mevrou, daardie kannetjie olie het nie opgehou olie gee, totdat al die leë kanne vol was nie.  Sy kon dit toe verkoop en weer kos koop om van te lewe.

Zeta

Maar, dit klink regtig asof dit ’n besonderse man is.  Maar sal hy vir ons help, dink jy?  Ons is dan Arameërs, en ons het jou dan juis weggevoer uit jou land met ons vorige oorlog teen Israel?

Miriam

Mevrou, hy het al soveel mense gehelp.  Hy het een man se byl wat in die water geval het, weer vir hom teruggegee.  En ’n ander keer kos vir ’n honderd mense gegee, van net 20 brode!  Ek is seker dat as meneer hom mooi vra, dat hy tot die Here sal bid en sal vra dat hy genees sal word.

Zeta

Ek dink ek moet met my man praat.  Dankie Miriam.  Ek hoop die Here waarvan jy praat, sal ook vir ons help.

Albei gaan af – Gordyn sak
Tweede toneel – Naäman, Sefas  en Elisa
Gordyn gaan oop.  Naäman en Sefas kom opgestap en gaan voor Elisa se huis staan.
Naäman
Sefas – gaan sê vir die profeet ek is hier.  Ons het ver gekom en ek hoop hy kan my vandag nog help.  Ek wil nie lank bly nie.  Hier kan baie mense wees wat my nog haat oor die vorige keer wat ek hulle mense doodgemaak en weggevoer het.
Sefas
Goed generaal, ek maak so.  Ek sal sê generaal is haastig.
Naäman

Nee, moenie sê ek is haastig nie.  Sê net ek hoop hy kan my vandag help.  Ek is mos die een wat hulp vra.

Sefas
Goed generaal.

Gehasi kom uit die huis na hulle toe
Gehasi

Toemaar generaal, u  amptenaar hoef nie die profeet te gaan soek nie.  Hy weet wat u wil hê.  Hy het my gestuur om vir u te sê wat u moet doen.

Naäman

Dis verrassend.  En wat moet ek doen? Weet hy darem wat ek makeer?  Dit is mos eintlik hy wat iets moet kom doen.  Hy kan kom bid of wat ook al.  Is jy seker jy het reg gehoor by die profeet?
Gehasi

Ja, generaal.  Elisa het net gesê, gaan sê vir Naäman, Gaan was jou sewe maal in die Jordaan rivier.  Dan sal jy gesond word.

Naäman

Is dit al!?  Dit kan mos nie wees nie!  Ek het darem gedink hy sou uitkom en met my persoonlik kom praat.  En ek gehoop hy doen darem iets spesiaals, beweeg sy hand op die seerplekke of iets soos dit.

Nee, dit is nie reg nie.  Kom Sefas, ons draai nou net hier om en gaan terug.  Die Jordaan, nogal!   So ’n klein ou riviertjie!  Ons het baie beter riviere daar by die huis.  Hierdie mense sien my nooit weer nie.  Kom laat ons ry!
Gehasi

Wel, dit is wat die profeet gesê het.  Gaan was jou en jy is gesond.  Maar, ons moet mos maar doen soos ons wil.  Totsiens, generaal.
Gehasi gaan af van die verhoog.
Naäman

Ja, loop maar.  Hierdie land sien my nie weer nie.
Sefas
Maar, generaal.  Ons het nou al die pad gekom.  En dink nou net: Sê nou die profeet het vir u iets moeilik gevra.  Sou u nie dit gedoen het nie?  En nou vra hy iets kleins van u: “Gaan was jou sewe maal in die Jordaan rivier.” Dit is al.  Ek wil nou nie vir u verder kwaad maak nie.  Maar, wil u nie maar die eenvoudige ding doen wat die profeet vra nie?
Naäman

Jy is seker reg, Sefas.  Ek kan seker niks verloor nie.  En dit is nie ’n moeilike ding wat hy vra nie. Kom ons gaan na die Jordaan rivier en kyk of die profeet se raad sal werk.

Hulle gaan albei af  Gordyn sak.
Derde toneel – Naäman, Elisa
Naäman kom op die verhoog waar Elisa reeds sit.

Naäman

Profeet Elisa – ek is so dankbaar.  Ek kon dit nie glo nie.  Ek het sewe keer in die Jordaan rivier geduik.  En elke keer dink ek by myself, ek hoop dit werk.  En toe ek die sewende keer opkom uit die water, toe is ek heeltemal gesond!  My vel is soos dié van ’n babatjie.  Daar is nie ’n seertjie enige plek op my lyf nie.  Ek is heeltemal gesond!

Elisa

Ek is bly generaal.  Die Here is getrou.  Hy doen wat Hy belowe.  En Hy het vir my belowe, as jy bereid is om so iets eenvoudigs te doen soos om sewe keer in die Jordaan rivier te duik, dan sal jy gesond word.  Jy was gehoorsaam, en nou is jy gesond.

Naäman

Ek is so bly.  Dink net hoe bly my mense gaan wees.  Ek kan hulle weer in die oë kyk, want ek was darem baie siek.  Ek weet nou daar is geen God behalwe die God van Israel nie.  Ek sal Hom vir die res van my lewe dien.

Baie dankie.  Mag die Here u seën.

En om te dink, dit is Miriam wat my hiervan vertel het.  Ek is so bly dat ek na haar geluister het. Die klein dogtertjie het my hele lewe verander.

Die gordyn sak.

4

